
Sanz presidenteak Zangozako Osasun Etxe berria inauguratu du, 9.747 lagun artatzen dituena
Eraikina berria da, 1.250 m2-ko azalera du, solairu bakarrean, eta formaren soiltasuna, argiztapen naturala, guneen antolaketa xinplea eta eraginkorra, eta Erdi Aroko harresiaren integrazioa hartu dituzte irizpidetzat proiektuan
Asteazkena, 2008ko otsailaren 13a. Miguel Sanz Sesma Nafarroako Gobernuko presidentea Zangozako Osasun Etxe berria inauguratzeko ekitaldiko buru izan da, gaur goizean. Osasun Etxeak 9.747 lagun artatzen ditu, eta horietatik 1.324 pediatria adineko haurrak dira. 


Osasun Etxeak Zangozako Oinarrizko Osasun Eskualdeko biztanleak artatzen ditu. Hots, Zangozako 5.000 biztanleak eta Esa, Xabier, Gabarderal, Ledea, Kaseda, Galipentzu, Oibar, Lerga, Eslaba, Leatxe, Aiesa, Artieda, Irurozki eta Biotzariko biztanleak. 

Honako hauek ere bildu dira inaugurazio ekitaldira: María Kutz Peironcely Osasun Departamentuko kontseilaria, Eskisabel Suescun Hualde Zangozako alkatea, Oinarrizko Osasun Eskualdeko herrietako alkateak, eta Osasunbidea-Nafarroako Osasun Zerbitzuko goi kargudunak. 
Inauguratu duten eraikina berria da, eta 1.250 metro koadroko azalera du (1.118 metro erabilgarri), solairu bakarrean. Osasun Etxe berriak 15 kontsulta gela ditu: 4, medikuntza orokorrekoak; 1, pediatriakoa; 5, erizaintzakoak; 1, birgaiketakoa; 1, ginekologiakoa; 1, emaginarentzat; 1, larrialdietarako; eta 1, balio anitzekoa. Beste ekipamendu batzuk ere baditu: birgaiketarako gimnasioa, erabilera anitzeko aretoa, gizarte lanetarako bulegoa, albaitarientzako bulegoa, eta administrazio eta mantentze guneak (administrazioa, historia klinikoen artxiboa, biltegia, zuzendariaren bulegoa, liburutegia, bilera aretoa, ofizioak, komunak, eta zaindarien gelak). Laburbilduz, artapen eremuak Osasun Etxearen %54 hartzen du; gaixoak onartzeko eremuak, %10; osasun langileentzako eremuak, %15; erabilera anitzeko eremuak, %14; eta instalazioek eta biltegiak, %7. 

Osasun Etxeko langile zerrendari dagokienez, 8 familia medikuk, sostengurako 5 medikuk, 2 pediatrak, 8 erizain titularrek, sostengurako 5 erizainek, gizarte langile 1ek, eta 6 administrarik osatzen dute. Gainera, birgaiketarako mediku 1, ginekologo 1 eta emagin 1 ere jarduten dira Osasun Etxean, astean zenbait egunetan. Larrialdietako zerbitzua dute, 15:00etatik 8:00etara, eta mediku eta erizain batek osatutako bi talde jarduten dira bertan. 

Proiektu arkitektonikoa egiteko bi irizpide hartu dituzte kontuan. Batetik, Osasun Etxea kokalekuari egokitzea (izan ere, ibaia, bertako landareak, pasealekua eta herria lotzen dituen trantsizio eremuan dago). Eta bestetik, Osasun Etxea inguruko eraikinei egokitzea (zahar etxeari eta musika eskolari), eta harresia proiektuaren baitan integratzea. 

Eraikinaren barruan, intimitatea eta argiztapen naturala, joan-etorrien xinpletasuna (erabiltzaile eta langileentzako ibilbide argiak), eta kontrol eta kudeaketa zentralizatua hartu dituzte kontuan. Eraikina “S” formakoa da, eta harresiaren hondarrak lotzen ditu, euren protagonismoari eutsiz. Egituraren xinpletasuna eta formaren soiltasuna ditu ezaugarri nagusi. 

Tellechea y Fernández Militino Arquitectos S.L. arkitektura estudioak proiektua egin eta lanak zuzendu ditu, eta Construcciones La Guareña S.A. enpresak eraikuntza lanak egin ditu. 

Nafarroako Gobernuak 2.257.290 euroko inbertsioa egin du Osasun Etxe berria egiteko. 2.1424.860 euro Osasun Etxea eraikitzeko izan dira, eta 132.430 euro ekipamenduetarako (81.785 euro altzari orokorretarako, 23.153 euro aulkietarako, 21.374 euro altzari eta ekipamendu klinikoetarako, eta 6.118 euro seinaleak ipintzeko).

Eraikuntza espedientea 2005eko apirilean abiatu zuten, proiektua egiteko eta lanak zuzentzeko gastua baimendu zutenean (120.000 euro). Ekainean, proiektua onartu zuten, eta lanak esleitzeko espedientea abiatu zuten. Lanak gauzatzeko kontratua 2006ko irailean sinatu zuten, eta Udalak obra baimena urrian eman zuen. Lanak egiteko epea hamabost hilabetekoa izan da. 

